
Ag ithe na gréine
Liliana Zeic
1 Bealtaine – 18 Iúil 2026

Baineann Liliana Zeic, a rugadh sa Pholainn agus atá lonnaithe anois i Vársá, úsáid as teicnící ceardaíochta, físe, grianghrafadóireachta agus téacs le hidirmheáin agus tionscadail thaibhitheacha a chruthú atá bunaithe ar an taighde ealaíonta. Ó bhí 2020 ann, tá sí tar éis casadh ar an gceardaíocht mar chleachtas, agus tá a teicníc adhmadóireachta féin forbartha aici, a bhfuil intarsia – inleagan adhmaid – mar bhunús léi. Tá a cleachtas ealaíonta bunaithe ar an bhfeimineachas aiteach agus ar an éiceolaíocht aiteach, agus tá sí ag díriú le déanaí ar an stair aiteach atá le feiceáil i seanchas na ndaoine. 

Tá an méid seo le rá ag an ealaíontóir ar thabhairt a cuid saothar go hÉirinn den chéad uair:
“Táim ag bís le bheith ag obair in Ionad Ealaíon Project. Táim tar éis a bheith sáite sa chomhiarracht seo le cúpla mí anuas, agus táim ag súil go mór le mo chuid saothar a chur os comhair pobail sa spás seo. Tá an-suim agam a fheiceáil conas mar a rachaidh mo chuid saothar i bhfeidhm ar dhaoine sa spás seo agus sa chathair seo. Táim an-fhiosrach maidir leis an institiúid féin freisin, agus is mór an onóir dom a bheith páirteach sa chlár.”

Sa tsraith Świteź, atá bunaithe ar bhailéad a scríobh an file Polannach Adam Mickiewicz sa naoú haois déag agus ar fhinscéal maidir le cathair faoi uisce, samhlaíonn Liliana domhan faoi uisce ina maireann neacha baineanna, flóra uisce agus foirmeacha eile beatha atá idir dhá chruth. De réir an fhinscéil, nuair a bhí mná na cathrach i mbaol géibhinn agus an chathair faoi léigear, d'oscail poll sa talamh agus tiontaíodh an chathair ina loch. D'athraigh na mná ina símhná saoithiúla uisce nó ina bplandaí bláthacha, mheall a n-áilleacht lucht ionraidh faoin uisce, agus bhain siad a ndíoltas amach orthu. Baineann Zeic leas as an scéal seo le híomhánna a chruthú ina bhfuil coirp, plandaí talún agus fásra uisceach fite fuaite ina chéile. Is deacair teorainn a shamhlú anseo idir saol an duine, saol an phlanda agus an mhiotaseolaíocht. Agus na híomhánna seo á bhfí le chéile, cuireann an t-ealaíontóir téamaí an mhuintearais, an chúraim agus an chlaochlaithe chun cinn. Tugann an léamh atá ag Zeic ar an bhfinscéal deis dúinn plé a dhéanamh ar an éiceolaíocht imeallach agus ar fhéiniúlachtaí hibrideacha ó thaobh an éicifheimineachais agus na haiteachta de. Maireann eisceachtaí, aisteacht agus beathachruthanna iarmharacha le chéile, agus bíonn rath orthu in áit nach bhfuil forlámhas ag dearcadh an duine. 

In Zjadaczki Słońca (Grianiteoirí), tagann an tsuim atá ag Zeic sa nádúr, sa leispiachas agus sa stair / sa mhiotaseolaíocht le chéile, le hiniúchadh a dhéanamh ar chomhthéacs an choirp agus é i láthair áirithe. Agus an nádúr á úsáid aici mar mhóitíf, ní ag plé leis an mbitheolaíocht atá Zeic, ach leis an stair a roinneann an corp leis an gcré as a n-eascraíonn sé. Tá dlúthbhaint ag stair na talún agus na cré le cúrsaí inscne, coirp agus collaíochta, agus tá tionchar na gceangal seo le brath ar nósanna spioradálta an phobail chomh maith leis an reachtaíocht. Cuireann na hábhair nádúrtha a mbaineann Zeic úsáid astu ina cuid saothar – an t-adhmad, an tuí, na téada neantóg – in iúl gur sa chorp féin atá an dearcadh síoraí dúilmhear leispiach préamhaithe. 

In Oczy (Súile, 2024), téann sí i ngleic leis na caidrimh a chothaíonn an dearcadh seo – idir iadsan a fheiceann, iadsan a fheictear, agus iadsan a fhéachann, ag súil le comhartha aithne. Tagann cúlraí rúnda, roinnte chun cinn sa chumarsáid chiúin seo. Is fiú a chur san áireamh agus an taispeántas á mheas gur d'aon ghnó atá an ghné seo den chumarsáid ceansaithe, rud a thugann le fios go bhfuil dearcadh ar leith de dhíth le léargas a fháil ar an tuiscint ilghnéitheach aiteach atá go smior i gcleachtas Zeic.

Is deacair, nó is dodhéanta fiú, teacht ar an stair leispiach agus aiteach in áiteanna, ach ní féidir a shéanadh go maireann a rianta i gcónaí san eolas ailtéarnach, áitiúil, pobail, a bhaineann le suíomhanna ar leith, agus a bhfuil gné mhothúchánach ag baint leis. Is ionann an teagmháil leis an stair aiteach agus an teagmháil leis an gcorp féin – téimid siar sna blianta, sna cartlanna, sa stair agus muid ag iarraidh teacht ar lorg de dhúil agus de mhothúcháin atá so-aitheanta. Tá an tuairimíocht, an tsamhlaíocht agus an bhrionglóideach lárnach sa tsíorthóraíocht ar an stair aiteach, tóraíocht atá préamhaithe sa chorp in áit agus in am ar leith.

Braitheann ár mbeatha féin ar bheith i láthair sa chorp, agus ar chothú an choirp. In Buntáistí BDSM dóibhsean atá tagtha trí thráma, baineann Zeic úsáid as a teicníc intarsia  le cealla a chruthú a dhéanann aithris ar an mbealach a bhfásann fíochán crainn tar éis dó dochar a fhulaingt. Athraíonn luas an fháis chomh maith le huigeacht agus dath an bhunábhair. Leigheas atá anseo - cneasaíonn fíochán coilm an chréacht, ach bíonn cuimhne sa chraiceann ar an gcréacht i gcónaí, agus ní féidir filleadh ar an mbail a bhí uirthi sular goineadh í. Tugann Zeic le fios sa saothar go dtagann biseach ar an meabhair agus ar an gcorp ar an mbealach céanna. Is féidir le BDSM dul i bhfeidhm mar leigheas agus é in úsáid i gcás tráma, agus mar thoradh ar an eispéireas is minic a nochtar an spioradáltacht, an dlúthcheangal le daoine eile agus cleachtais i leith na scíthe atá athraithe ó bhonn.

Treisíonn na Grianiteoirí sa saothar na naisc idir an phian agus an leigheas, an paisean agus an fearg. Cuireann na tréithe seo ar ár gcumas a aithint gurb ann don taithí coirp leispiach, d'ainneoin go bhfolaítear é go minic ón bpobal mór. Is léir ón saothar go bhfuil cumhacht ar leith ag baint le pobal aiteach agus leispiach a éilíonn gur leo féin a stair féin, a gcorp féin agus a dtaithí saoil féin. Cé go bhfuil an t-atmaisféar polaitiúil ina choinne, agus d'ainneoin na ndúshlán éiceolaíoch atá romhainn, is féidir agus is fiú an dúil, an chollaíocht agus an fearg leanúnach a úsáid mar straitéisí leis an bhfód a sheasamh.

Tá an taispeántas seo á chomhléiriú ag an Dr Aleksandra Gajowy, UCD agus Marysia Więckiewicz, Ionad Ealaíon Project.

Deir an comhléiritheoir, an Dr Aleksandra Gajowy, an méid seo a leanas maidir leis an taispeántas:
“Sa taispeántas Zjadaczki Słońca (Ag ithe na gréine) tagann na spéiseanna atá cothaithe ag Liliana Zeic – an nádúr, an éarótachas agus an stair / an mhiotaseolaíocht – le chéile ar bhealach a léiríonn an corp aiteach agus leispiach, atá préamhaithe i láthair ar leith. Léirítear an chumhacht atá ag pobal aiteach agus leispiach a éilíonn gur leo féin a stair féin, a gcorp féin agus a dtaithí saoil féin. Cé go bhfuil an t-atmaisféar polaitiúil ina choinne, agus d'ainneoin na ndúshlán éiceolaíoch atá romhainn, is féidir agus is fiú an dúil, an chollaíocht agus an fearg leanúnach a úsáid mar straitéisí leis an bhfód a sheasamh.”

Deir an comhléiritheoir Marysia Więckiewicz faoin taispeántas:
“Tá ríméad orainn a bheith ag obair le Liliana agus Aleksandra ar Ag ithe na gréine, taispeántas a bhfuil cleachtas saibhir ealaíonta agus taighde críochnúil i dteannta a chéile ann. Is spás tábhachtach cruthaitheach é seo le dul i ngleic le scéalta aiteacha, agus tá súil againn go rachaidh sé i bhfeidhm go mór ar an bpobal. Ba mhaith linn buíochas ó chroí a ghabháil le hInstitiúid Adam Mickiewicz agus le hAmbasáid Phoblacht na Polainne i mBaile Átha Cliath as a gcuid tacaíochta.”

Maidir leis an ealaíontóir:
 
Liliana Zeic (Piskorska) (sí/í siad/iad) – Rugadh í sa Pholainn in 1988. Is amharc-ealaíontóir í a bhfuil PhD sna mínealaíona aici. Bhain sí amach an babhta ceannais den Forecast Forum in Haus der Kulturen der Welt i mBeirlín in 2017, agus bhuaigh sí Gradam an Phobail in Views 2019 i nGailearaí Náisiúnta Ealaíne Zachęta.Tá sí tar éis páirt a ghlacadh i níos mó ná 140 taispeántas aonair agus grúpa sa Pholainn agus thar lear. Tá a cuid saothar i mbailiúcháin phríobháideacha agus phoiblí (lena n-áirítear Músaem Nua Ealaíne NOMUS, Gailearaí Náisiúnta Ealaíne Zachęta, Músaem Comhaimseartha Wrocław, Gailearaí Cathrach Arsenal, MS Muzeum Sztuki in Łódź). Tá sí lonnaithe i Vársá. Tá an t-ainm Zeic in úsáid aici ó mhí Feabhra 2021 i leith. Déanann gallery lokal 30 ionadaíocht ar a son.

Maidir leis an gcomhléiritheoir:

Is Ollamh Cúnta leis an Nua-Ealaín agus an Ealaín Chomhaimseartha i Scoil Stair na hEalaíne agus an Pholasaí Chultúrtha i gColáiste na hOllscoile, Baile Átha Cliath (COBÁC) í an Dr Aleksandra Gajowy (sí/í), agus tá sí ina Comhstiúrthóir ar Ionad Léann na hInscne, na mBan, agus na Collaíochta in COBÁC. Bhain sí PhD amach in 2020 ó Ollscoil Newcastle, inar dhírigh sí ar an aiteacht in ealaín na Polainne ó na 1970idí i leith. Bíonn sí ag díriú ina cuid taighde ar an aiteacht agus an leispiachas i gcultúir fhísiúla na Polainne ón naoú haois déag, ar an léann leispiach i Lár agus in Oirthear na hEorpa, agus ar an nGiúdachas aiteach sa Pholainn. Beidh a monagraf maidir leis an ealaín leispiach sa Pholainn á fhoilsiú go luath ag Manchester University Press. Tá sí ar bhord eagarthóireachta an Journal of Lesbian Studies agus tá eagarthóireacht á dhéanamh aici faoi láthair ar eagrán speisialta maidir leis an leis an léann leispiach i Lár agus in Oirthear na hEorpa. Tá sí ar bhord eagarthóireachta na hirise nua SQS: Slavic Queer Studies Journal. Tá píosaí scríofa aici in irisí eile mar Third Text, Oxford Art Journal, Art History, agus Art Margins.

Tá an taispeántas seo á léiriú le tacaíocht ó Institiúid Adam Mickiewicz sa Pholainn agus ó Ambasáid Phoblacht na Polainne i mBaile Átha Cliath.

Tá tacaíocht ag Ionad Ealaíon Project ón gComhairle Ealaíon agus ó Chomhairle Cathrach Bhaile Átha Cliath.

